
MODIMO

1.1 Go Ba Gona ga Modimo

"E a batamelago Modimo o swanetše go dumela gore Modimo o gona, le gore ba ba mo nyakago o a ba putsa."  (Bahebere 11:6).  Maikemišetšo a dithuto tše ke go thuša bao ba nyakago go tla go Modimo, ba šetše ba dumetše "gore o gona";  ka fao re ka se itshwenye ka bohlatse bja go šupa go ba gona ga Modimo.  Ge re lekola sebopego seo se raranego sa mebele ya rena (Psalme 139:14), peakanyo yeo e lego molaleng ya letšoba, ge re boga bogolo bja lebala / sebaka bošegong bja go taga, tše le dihlokomedišo tše dintši tša bophelo, ka nnete di dira gore boganetša Modimo bo se kgonege.  Go dumela gore Modimo ga a gona ka nnete go nyaka tumelo ye ntši go feta go dumela gore Modimo o gona.  Ka ntle ga Modimo, ga go na molao, boikemišetšo goba hlalošo ya go ba gona ga legohle;  mme se se tlo bonagala bophelong bja moganetšaModimo.

Ge re gopodišiša ka se, re hwetša go sa makatše gore bontši bja batho ba dumela go fihla mo go itšego gore Modimo o gona – le ditšhabeng tšeo go tšona bophelelakhumo e lego bjona "modimo" wa maphelo a batho.

Eupša go na le phaphano ye kgolo magareng ga go ba le kakanyo yeo e sa kwagalego ya gore go na le maatla a godimo, le go ba le bonnete bja seo a se neelago bakeng sa go mo hlankela ka potêgo.  Bahebere 11:6 e tšweletša ntlha ye;  re swanetše "go dumela gore Modimo o gona."

1.2 Le Gore

"Bao ba mo nyakago o a ba putsa."

Bontši bja Beibele ke kanegelo ya histori ya batho ba Modimo Isiraele; nako le nako go tšwelela ntlha ya gore go amogela go ba gona ga Modimo ga bona go be go sa felegetšwe ke tumelo ditshepišong tša Modimo.  Ge re dumela re tiišitše gore ka nnete re na le mmopi, re swanetše go "boloka melao ya gagwe".  Ke maikemišetšo a dithuto tše go hlaloša seo melao yeo e lego sona le gore e ka bolokwa bjang.  Ge re dutše re phuruputša mangwalo go dira se, re tlo hwetša gore tumelo ya rena ka go ba gona ga Modimo e a matlafala.  "Etse tumelo e tšwa go kweng;  mme go kwa go tla ka lentšu la Modimo" (Baroma 10:17).  Ka yona tsela yeo Jesaya 43:9-12 e re bontšha ka fao kwešišo ya diporofeto tša Modimo ka bokamoso e dirago gore re tsebe gore "ke nna yena e" (Jesaya 43:13) – ke gore, gore leina la Modimo "E A LEGO GONA" ke nnete yeo e tletšego (Ekisido 3:14).  Moapostola Paulo o ile a tla motseng woo o bego o bitšwa Berea, woo lehono e lego lebowa la Greece. Bjalo ka tlwaelo o ile a rera lentšu la Modimo;  eupša bakeng sa gore batho ba amogele lentšu la Paulo, ba ile ba amogela lentšu (la Modimo e sego la Paulo) ka go rata; ba hlwa ba bala mangwalo ka mehla ba nyaka moo a kwanago le tšeo ba bego ba di kwa.  Ba bantši ba bona ba dumela (Ditiro 17:11,12).  Go dumela ga bona e be e le ka lebaka la go bala mangwalo ka mehla ka menagano e šele le ka go phuruputša Beibele.  Ka gona go hwetša tumelo ya nnete ga bona e be e se ka lebaka la ge Modimo a ile a dira gore ba be le yona ka go ba fa kalafo ya pelo ya semoya, yeo e sa amanego le lentšu la Modimo.  Ka gona go kgonega bjang gore ge batho ba tsene ka gare ga tirelo ya moruti Billy Graham;  bjalo, bjalo, ba tšwe e le "badumedi?"  Ke go bala mangwalo ka mehla go go kaakang go go diregilego fa?  Hlokego ye ya tumelo yeo e theilwego godimo ga Beibele ke yona, ntle le pelaelo, e dirago gore basokologi ba ba bjalo ba ikhwetše ba se na selo maphelong a bona a boKreste moragonyana.  Mme gape ke yona e dirago gore ba kgeloge.

Maikemišetšo a thuto ye ke go go fa motheo wa go phuruputša mangwalo ka bowena.  Gore le wena o dumele "ka gona".  Kamano magareng ga go kwa Ebangedi ya nnete le go ba le tumelo ya nnete e bonagala gagolo dikanegelong tša thero ya Ebangedi:

"Bakorinthe ba bantši ba ba kwelego lentšu ba dumela ba kolobetšwa"  (Ditiro 18:8).

Batho ba "kwa Ebangedi, ba dumele".  (Ditiro 15:7)

"Re bagoeledi, mme lena la dumela"  (1 Bakorinthe 15:11).

"Peu" seswantšhong sa mobjadi ke lentšu la Modimo  (Luka 8:11);  mola e le gore sešwantšhong sa thorwana ya lehloko ke tumelo  (Luka 17:6),  ka lebaka la gore tumelo e tla ka go kwa "lentšu la tumelo"  (Baroma 10:8),  "mantšu a tumelo ye e swanetšwego ruri ke go amogelwa"  (1 Timotheo 4:6),  pelong yeo e bulegilego go dumela go Modimo le lentšu la gagwe  (Bagalata 2:2 bapetša Bahebere 4:2)

Moapostola Johane o re ge a bolela ka kanegelo yeo e ngwadilwego ya bophelo bja Morena wa rena, "O tseba ge a bolela therešo, gore lena le dumele"  (Johane 19:35).. Gomme ka fao lentšu la Modimo le bitšwa "therešo"  (Johane 17:17) – gore re dumele.

1.3 Serithi sa Modimo

Ke tabataba yeo e tumilego Beibeleng gore Modimo ke sephedi sa sebele, seo se nago le mmele woo o swanago le wa rena.  Gape ke thutatumelo (doctrine) ya motheo ya Bokreste gore Jesu ke Morwa wa Modimo.  Ge Modimo e se wa sebopego sa mmele gona ga go kgonege gore a ka ba le Morwa eo e bego e le "seswantšho sa lebopo leo Modimo a lego ka lona."  (Bahebere 1:3).  Go feta fao go ba thata go tšweletša kamano ya setho le Modimo ge e le gore "Modimo" e fo ba kgopolo menaganong ya rena, sephuthana sa moya felotsoko godimo ga sebakabaka seo se senago selo.  Ka manyami bodumedi ka bontši bo na le kgopolo ye, yeo e sa kgonegego ka Modimo.

Ka ge Modimo e le wa bogolo bjo bo sa felego go rena, go a kwešišega ge batho ba palelwa go lemoga tshepišo ya gore mafelelong re tlo bona Modimo.  Fela tumelo e bjalo e tšwa go tsebeng Modimo le go dumeleng lentšu la gagwe:  

"Ba lehlogonolo ke ba pelotshekegi, gobane bona bao ba tlo bona Modimo"  (Mateo5:8).

"Bonang!  Ke lerato le le kaakang le Modimo a re seditšeng ka lona, ge re bile re bitšwa bana ba Modimo!  Gomme ge lefase le sa re lemoge, ke ka gobane le sa mo tsebe.  Barategi!  Re bana ba Modimo re le fa, gomme se re tlogo ba sona ga se ešo sa bonagala.  Fela se re se tsebago ke gore mohla a tlogo bonagala, re tlo ba ba ba swanago le yena, ra mmona se a lego sona"  (1 Johane 3:1,2)

". . . bahlanka ba gagwe ba tlo mo hlankela.  Ba tlo bona sefahlogo sa gagwe, mme leina la gagwe le tlo ba le le diphatleng tša bona."  (Kutollo 22:3,4)

Ge re dumela ka nnete tshepo ye ya go makatša, e tlo ba le tiro ya nnete maphelong a rena.  

"Phegelelang go agišana le bohle le go kgethega.  E a se nago go kgethega a ka se bone Modimo"  (Bahebere 12:14).

". . . ra mmona se a lego sona.  Gomme mang le mang e a mo holofetšego ka kholofelo e bjalo, o a ikgetha boka le yena e le e Mokgethwa"  (1 Johane 3:2,3)

Bophelong bjo, kwešišo ya rena ya Tata wešo wa Magodimong ga se ya felela, fela re ka lebelela pele, gare ga leswiswi leo le raraganego la bophelo bjo, gore re tlo Mmona bofelong.  Go Mmona ga rena ga senama go tlo sepedišana le go Mo kwešiša gagolwane ga rena.  Ka gona go tšwa tlase ditlaišegong tša setho. Jobo o ile a thabela kgolagano yeo a bego a tlo itemogela yona le Modimo letšatšing leo la bofelo:

"Ke tlo ba ka bona Modimo, le ge go senyegile tlalo la ka, dilo tše, ke se sa na nama ya ka.  Ke yena yo ke tlogo mmona, e le nna, e le mahlo a ka, e se a o šele, a a tlogo mmona."  (Jobo 19:26,27)

Gomme moapostola Paulo le yena o ile a goa go tšwa bophelong bjo bong bja mahloko le meferefere:  "Ge e le bjale re bona ka seiponi, re sa kwa ka nyepo;  mohla woo re tlo bona re lebane natšo."  (1 Bakorinthe 13:12)

Bohlatse bja Testamente ye Tala

Ditshepišo tše tša Testamente ye Mpsha di theilwe godimo ga bohlatse bjo bogolo bja Testamente ye Tala bja Modimo wa mmele.  Go bohlokwa go lemoga gabotse tlholego ya Modimo ge re tla kwešiša gabotse gore seo bodumedi bjoo bo theilwego godimo ga Beibele e lego sona ke eng.  Testamente ye Tala e bolela ka phegelelo ka Modimo bjalo ka sephedi sa mmele; kamano ya motho go motho le Modimo yeo Testamente ye Tala le ye Mpsha di bolelago ka yona, ke yona fela kholofelo ya Bokreste.  Ao a latelago ke mabaka a go tia ao a thekgago Modimo wa mmele:


"Bjale Modimo a re:  A re direng motho ka go swantšha ka rena,  a swane le rena"  (Genesi 1:26).  

Ka fao motho o dirilwe ka seswantšho sa Modimo seo se bonagalago go Barongwa.  Mantšu a a ka se šupe seswantšho sa monagano wa motho gobane ka tlhago menagano ya rena e kgole le Modimo gomme e ganetšana le yena ka ditsela tše di ntši.  "Gobane tša ka dikelelo ga se dikelelo tša lena;  mme tša lena ditsela ga se ditsela tša ka O realo Morena. Boka magodimo a le kwa godimo kgole le lefase, le ditsela tša ka di godimo kgole le ditsela tša lena;  le kelelo tša ka di godimo kgole le tša lena"  (Jesaya 55:8,9).  Ka fao seswantšho sa Modimo seo re nago le sona e swanetše go ba sa mmele.  Neng le neng ge Barongwa ba be ba bonwa lefaseng, ba hlalošwa ba na le sebopego sa batho – mohlala – Aborahama o ile a amogela Barongwa a sa lemoge, a nagana gore ke batho ba tlwaelo.  Tlholego ya rena ka sebopego sa Modimo e ra gore re ka hlagiša se sengwe ka sebopego sa nnete seo rena re lego fela seswantšho sa sona.  Ka fao Modimo, eo re mmonagatšago, ga se selotsoko seo se sa bonagalego seo re sa kgonego go se kwešiša.

· Barongwa ka bobona ke sešupo sa Modimo.  Ka fao Modimo o ile a re ka Moshe "Ke bolela le yena re lebantše difahlogo, re bonana, . . . Yena o bona sebopego sa Morena"  (Numeri 12:8).  Fa go bolelwa ka ditaelo tšeo Moshe a bego a di fiwa ke Morongwa eo a bego a rwele leina la Modimo  (Ekisodo 23:20,21).

Ge Morongwa e be e le sebopego sa Modimo, gona go ra gore Modimo ke wa sebopego sa go swana le sa Barongwa – ke gore sebopego sa motho sa mmele fela ka tlholego ya godimo go feta nama le madi.  "Morena o be a bolela le Moshe ba lebane ka difahlogo, bjalo ka ge monna a bolela le mogweragwe"  (Ekisodo 33:1,  Doitoronomio 34:10).  Modimo o be a bonagatšwa ke Morongwa wa gagwe, eo sefahlogo le molomo wa gagwe di bego di bonagatša tša Modimo ka Boyena.

· Ka gobane re le seswano sa Modimo, " . . . o tseba lebopo le re lego ka lona"  (Psaleme 103:14);  o nyaka ge re ka mo kwešiša bjalo ka sebopego sa mmele, Tate eo re ka kgonago go amana le yena.  Se se hlaloša ditšhupetšo tšeo go tšona go bolelwago ka diatla tša Modimo, matsogo a Modimo, mahlo a Modimo bj. bj.  Ge Modimo e fo ba sephuthana sa boleng felotsoko legodimong – e lego ka fao re swanetšego go kwešiša Modimo ka gona ge re ganetša gore ke wa sebopego sa mmele – gona ditšhupetšo tše di a lahletša gomme ga go mohola go seo di se rutago.

· Dihlalošo tša lefelo la bodulo la Modimo di bontšha gabotse gore "Modimo" o na le bodulo bja setho:  "Modimo o kua godimong"  (Mmoledi 5:2);  "Gobane, a le bodulong bja gagwe bjo bokgethwa kua tletlolo, o di ukametše;  Morena o šetša lefase a le kua magodimong"  (Psaleme 102:19);  "O kwe o le godimong; o le bodulong bja gago bjo bo tiilego"  (1 Dikgoši 8:39).  Eupša ka go hlomama go feta fa, re bala gore Modimo o na le "terone / sedulo sa bogoši"  (2 Koronika 9:8; Psaleme 11:4;  Jesaya 6:1; le 66:1).  Polelo e bjalo e boima go šomišetšwa sephuthana sa go hloka tlhathollo seo se lego gona felotsoko mebušong Ya Legodimo.

· Jesaya 45 e tletše ka ditšhupetšo tšeo Modimo a di dirago ka go amega ga gagwe ditabeng tša batho ba gagwe.  "Morena ke nna, ga go e mongwe e lego Modimo, ge e se nna . . . Ke nna Morena ke dirago tšeo tšohle . . . Ke nna Morena ke dirago tšeo . . . Kotsi e tlo wela molwalemmopi wa gagwe  . . . ke nna ke bopilego magodimo ka diatla tša ka . . . Boelang go nna le phološwe, lena ba magomo ohle a lefase."  Lefoko le la bofelo le bontšha go ba gona ga Modimo ka sebopego – O kganyoga ge batho ba ka mo lebelela ba kwešiša go ba gona ga gagwe ka mahlo a tumelo.

· Modimo o tšweletšwa go rena bjalo ka Modimo eo a swarelago.  Etse tshwarelo e ka tšwa fela go motho:  Ke tiro ya monagano.  Ka gona Dafida e be e le monna e a kwanago le pelo ya Morena  (1 Samuele 13:14), se se bontšha gore Modimo o na le monaganao (pelo),  yeo e kgonago go etšišwa go fihla mo go itšego ke motho, le ge e le gore motho yena ka tlhago ga a kgahle, pelo ya Modimo.  Ditema tša go swana le "Morena a napa a šegama, a re motho ke mo diretšeng lefaseng, a nyama pelo."  (Genesi 6:6).  Di tšweletša Modimo bjalo ka sephedi sa maikutlo seo se lemogago, e sego moya fela woo o naganwago woo o lego lefaufaung.  Se se re thuša go ka lemoga ka fao re ka kgonago go mo thabiša le go mo kgopiša fela bjalo ka ge ngwana a ka dira tatagwe wa tlhago.

1.4 Ge Modimo e se sephidi sa mmele . . .

Ge Modimo e se sephidi sa kgonthe sa mmele, gona kakanyo ya semoya go thata go e kwešiša.  Ge Modimo e le yo a lokilego ka go phethagala, fela e se sephidi sa mmele, gona re ka se kgone go lemoga go loka ga gagwe ge go tšweletšwa bathong.  Sejuda le "Sekreste" seo se tšwilego tseleng bobedi di na le kgopolo ya gore go loka ga Modimo, go tsena maphelong a rena ka "moya o mokgethwa" woo o sa kwagalego woo o re dirago gore re be le monagano wa Modimo, gomme re be ba ba amogelegago pele ga gagwe.  Fela nnete ke gore ge re dumela gore go na le sephidi sa mmele seo se bitšwago Modimo, gona re tlo lokiša dimelo tša rena ka thušo ya gagwe le ka khuetšo ya lentšu la gagwe, gore re tšweletše mekgwa ya gagwe maphelong a rena.

Maikemišetšo a Modimo ke go itšweletša bontšing bja diphedi tšeo di tagafaditšwego.  Leina la gagwe la segopotšo ke Morena wa Mašaba gomme ka sehebere ke "Jehova Elohim" e lego gore (Eo a tlogo ba ba bantši ba maatla).  Ge Modimo e se sephidi sa mmele gona kabelo ya badumedi ke go ba diphedi tšeo di se nago mmele bjalo ka Yena.  Fela ditlhathollo tša kabelo ya badumedi Mmušong wa Modimo woo o tlogo hlongwa lefaseng, di bontšha ge ba tlo ba le mebele yeo e swaregago, le ge e le gore ba ka se sa ba le mafokodi a tlholego ya setho.  Jobo o ile a hlologela letšatši la bofelo leo go lona a bego a tlo bona tsogo ya mmele wa gagwe (Jobo 19:25-27);  Aborahama o swanetše go ba e mong wa "Ba bantši bao ba robetšego leroleng la lefase, bao ba tlogo tsoga ba yo phela go ya go ile" (Daniele 12:2) gore a tle a amogele tshepišo ya kabelo ye e sa felego ya lefase la Kanana, e lego lefelo leo le nago le sepobego (physical) gona fa lefaseng (Genesi 17:8).  "Baperesita ba ntshe ke tlo ba apeša ka phološo, bagaugelwa ba gona ba tlo goba megobo" (Psaleme 132:16;  149:5,7).  Go palelwa ga Bajuda le Baditšhaba go lemoga ditema tša go swana le tše mmogo le sebopego sa ditshepišo tša Aborahama tšeo di swanetšego go tlhathollwa ntšukantšu (literally); go ba išitše kakanyong yeo e fošagetšego ya "moya wo o sa hwego" bjalo ka mokgwa wa kgonthe wa go ba gona (existence) ga motho.  Kakanyo e bjalo ga e hwetše thekgo Beibeleng le gatee.  Modimo ke sephidi sa letago seo se sa  hwego, gomme o beakanya morero wa gagwe gore banna le basadi ba bitšwe go tlo dula Mmušong wa Gagwe kamoso mo lefaseng, le go ba le karolo mekgweng ya gagwe yeo e tšweletšwago ka sebopego sa mmele.

Go pepeneneng gore go ka se ke gwa ba le kakanyo ya go tšea gabotse ya go khunamela Modimo, go bodumedi goba kamano ya setho le Modimo go fihla ge re elelwa gore Modimo ke sephidi sa mmele, gore re bopilwe ka seswantšho sa gagwe sa mmele, le ge e le gore sa rena ke seswantšho seo se sa phethagalago le gore re swanetše go lokiša seswantšho sa rena sa monagano gore re kgone go ba le sebopego sa gagwe sa mmele ka botlalo Mmušong wa gagwe.  Ge go le bjalo ge boiketlo le hlaloganyo di ba gona ditemaneng tšeo di bolelago ka Modimo bjalo ka Tate wa lerato, eo a re layago bjalo ka motho ge a laya ngwana wa gagwe (Doiteronomio 8:5).  Mabapi le ditlaišego tša Kreste re bala gore "Morena o ratile go mo šilakanya ka mahloko"  (Jesaya 53:10), le ge a ile a "bitša Morena, yena Modimo wa ka ka mo hlabošetša lentšu, a kwa mokgoši wa ka . . . kgoelelo ya ka ya fihla go yena, ditsebeng tša gagwe"  (Psaleme 18:6).  Tshepišo ya Modimo go Dafida ya peu yeo e bego e tlo ba morwa wa Modimo, e be a hloka tswalo ya motho ka mohlolo;  ge nkabe Modimo e se sephidi sa mmele o be a ka se be le morwa.  Kwešišo yeo e nepagetšego ya Modimo ke senotlelo seo se bulago dikarolo tše ntši tše bohlokwa tša thutatumelo ya Beibele.  Fela bjalo ka ge maaka a matee a iša go a mangwe, kakanyo yeo e fošagetšego ka Modimo e šira mokgwa wa nnete woo mangwalo a o tšweletšago.  Ge e le gore o hweditše karolo ye e go kgodiša,  le ge e le gannyane, gona potšišo e a tšwelela:  Na ka nnete o tseba Modimo?  Bjale re tlo tšwelapele go phuruphutša thuto ya Beibele ka Yena.

1.5 Leina la Modimo le Semelo sa Gagwe

Ge e le gore go na le Modimo, gona go pepeneneng gore o swanetše go ba a dirile tsela yeo ka yona a re botšago ka Yena.  Re dumela gore Beibele ke yona kutollo ya Modimo go motho, le gore go yona re bona semelo sa Modimo se utollwa.  Ke ka fao lentšu la Modimo e lego "peu" ya gagwe  (1 Petro 1:23) ka gore ge le fetola menagano ya rena, sebopiwa se seswa se a tšwelela seo se nago le mekgwa ya Modimo (Jakobo 1:18;  2 Bakorinthe 5:17).  Ka fao ge re ka no tšwelapele go diriša lentšu la Modimo maphelong a rena gomme ra tšea dithuto tšeo le re rutago tšona, gona re tlo "swana le lebopo la Morwa wa gagwe"  (Baroma 8:29) eo ka semelo e bego e le seswantšho seo se phethagetšego sa Modimo (Bakolose 1:15).  Mo go se, re bona boleng bja go ithuta dikarolo tša histori tša Beibele; di tletše ka dithuto tša ka fao Modimo a bego a šoma ka batho le ditšhaba, ka mehla a laetša mekgwa yeo e swanago.

Ka Sehebere, gantši leina la motho le be le šupa semelo sa gagwe goba pego yeo e itšego ka yena.  Mehlala še:


"Jesu" = Mophološi" – gobane "ke yena a tlogo phološa setšhaba sa gagwe dibeng tša sona"  (Mateo 1:21).


"Aborahama" = "Tatago ditšhaba" – "ka gobane ke go beile go tlo ba tatago bontši bja ditšhaba"  (Genesi 17:5).


"Efa" = "Phelago" – "ka gobane o bile mma go bohle ba ba phelago"  (Genesi 3:20)


"Simione" = "Go kwiwa" – "Gobane Morena o kwele ge ke nyatšwa mme a mpha le yena yo"  (Genesi 29:33)

Ka gona re ka letela gore maina a Modimo le dithaetlele tša gagwe di tlo re fa pego ye ntši ka Yena.  Ka lebaka la gore go na le ditebo tše ntši ka semelo sa Modimo le maikemišetšo a gagwe, O na le Maina a go feta le tee.  Go ka ba mohola go ithuta dintlha ka botlalo ka leina la Modimo morago ga kolobetšo;  Fela go lemoga semelo sa Modimo bjalo ka ge se tšweletšwa ke leina la Gagwe ke selo seo se swanetšego go tšwela pele maphelong a rena ka moka Moreneng.  Ka fao se se latelago ke matseno fela:


Ge Moshe a be a nyaka tsebo yeo e tseneletšego ya Modimo go tiiša tumelo ya gagwe nakong yeo a bego a tshwenyegile kudu bophelong bja gagwe, Morongwa o ile a "tsebagatša leina la Morena:  Morena, Morena, Morena, Modimo yo mabobo le kgaugelo, wa go se fele pelo, wa botho bjo bogolo le therešo.  Wa go bolokela ba diketekete botho, wa go lebalela batho bokgopo le dikarogo le dibe, fela a se ke a lesa go otla mosenyi"  (Ekisodo 34:5-7)

Fa go pepeneneng gore maina a Modimo a hlaloša mekgwa ya Gagwe.  Go ba ga Gagwe le maina ke bopaki bja gore Modimo ke sephidi sa mmele – ke ditšiebadimo go phega gore sephuthana sa moya se ka ba le mekgwa ye, yeo e ka tšwelelago le go rena batho.

Modimo o kgethile leina le tee leo le itšeng leo a ratago gore batho ba gagwe ba Mo tsebe le go mo gopola ka lona; ke kakaretšo, le sešupo sa maikemišetšo a gagwe ka batho.

Baisiraele e be e le makgoba Egipeta gomme ba hloka go gopotšwa ka morero wa Modimo ka bona.  Moshe o ile a laelwa go ba botša leina la Modimo, gore seo se ba hlohleletše go tlogela Egepeta mme ba thome leeto go leba nageng yeo ba e tshepišitšwego (bapetša / Bakorinthe 10:1).  Le rena re swanetše go kwešiša metheo ya leina la Modimo pele ga ge re kolobetšwa mme re thoma leeto go leba Mmušong wa Modimo.  Modimo o ile a botša Isiraele gore Leina la Gagwe ke "YAHWEH", le ke leina la sehebere mme le hlaloša gore "Ke nna E A LEGO GONA" mme ge e fotolelwa gabotse e ra gore "ke nna EA TLOGO BA GONA"  (Ekisodo 3:13-15).  Leina le le ile la oketšwa gannyane:  "Modimo a buša a botša Mošhe a re:  O realo, o botše Baisiraele o re:  Ge ke tla go lena ke romilwe ke Modimo wa botataweno, Modimo wa Aborahama, Modimo wa Isaka, Modimo wa Jakobo.  Ke lona leina la ka la neng le neng, le ke tlogo gopolwa ka lona go merafo le merafo".  (Ekisodo 3:15). Leina la Modimo ka botlalo ka gona ke "Morena Modimo".

Bontši bja Testamente ye Tala bo ngwadilwe ka sehebere, mme ka go realo diphetolelo tša rena di tlogela dintlha tše ge di fihla mo go fetoleleng mantšu a sehebere a "Modimo".  Le lengwe la maina a tlwaelo a sehebere leo le fetolelwago bjalo ka "Modimo" ke "elohim", gomme le ra gore 'ba maatla'.  Ka fao leina leo Modimo a nyakago ge re mo gopola ka lona ke.

YAHWEH ELOHIM

E lego gore

EO A TLOGO UTOLLWA SEHLOPHENG SA BA MAATLA.

Ka fao ke morero wa Modimo go utolla semelo sa Gagwe sehlopheng sa batho ba bantši.  Ka go ikobela leina la Gagwe, re ka tšweletša ye mengwe ya mekgwa ya Modimo go rena gona bjale, gore ka go realo e be ge Modimo a ikutulla go badumedi ba nnete bophelong bjo.  Eupša leina la Modimo ke porofeto ya nako yeo e tlago fao lefase le tlogo tlala ka batho ba go swana le Yena, ka semelo le ka tlholego / sebopego (bona 1 Petro 1:4).  Ge re hutša go amana le morero wa Modimo le go ba bjalo ka Modimo, gore re se sa hwa, re phele go ya go ile sethong seo se phethagetšego; gona re swanetše go ikamanya le leina la Gagwe.  Tsela ya go dira se ke ka go kolobetšwa Leineng e lego "YAHWEH ELOHIM"  (Mateo 28:19).  Se gape  se re dira ditlogolo (peu) ya Aborahama (Bagalata 3:27-29) eo a ilego a tshepišwa kabelo yeo e sa felego ya lefase (Genesi 17:8; Baroma 4:13).  Sehlopha sa "ba maatla" bao go bona porofeto ya Leina la Modimo e tlogo phethagatšwa.  Se se hlalošwa ka botlalo Thutong ya 3.

1.6 Barongwa

Tšohle tšeo re di amilego thutong ye go fihla fa di kopantšhwa ke ge re ka ama Barongwa:

diphedi tša sebopego sa mmele

ba rwele Leina la Modimo

ke ditsela tšeo ka tšona Moya wa Modimo o šomago go phetha thato ya Gagwe

go ya ka semelo sa Gagwe le morero wa Gagwe

mme ka fao ba a mmonagatša

Re ile ra hlaloša karolong ya 1.3 gore le lengwe la mantšu a tlwaelo a sehebere leo le fetolelwago bjalo ka 'Modimo' ke 'elohim', mme le ra gore 'ba maatla'.  Ke thuto ya motheo ya Beibele gore go na le Modimo o tee fela (Doiteronomio 6:4;  Jesaya 45:5;  1 Bakorinthe 8:4;  Baefeso 4:6);  gomme "ba maatla" ba bao ba rwelego leina la Modimo, gabotse ba ka no bitšwa "Modimo" ka lebaka la kamano yeo ba nago le yona le Yena.  Diphedi tše ke Barongwa.

Kanegelo ya tlholo ya lefase go Genesi kgaolo 1 e re botša gore Modimo o ile a bolela ditaelo tše itšeng mabapi le tlholo, "mme gwa ba bjalo".  Ke Barongwa bao ba bego ba phethagatša ditaelo tše:  "Barongwa ba gagwe, lena bagale ba maatla ba go dira ka lentšu la gagwe, ba go theetša se a se bolelago"  (Psalme 103:20).

Ka fao go a kwagala go tšea gore ge re bala gore "Modimo" o tlhodile lefase, mošomo woo gabotse o be o dirwa ke Barongwa.  Jobo 38:4-7 e re sebela ka yona tsela ye.  Bjale ke nako ye botse ya go akaretša ditiragalo tša tlholo bjalo ka ge di anegwa go Genesi 1:  

Letšatši la 1  "Modimo a re:  Seetša a se be gona!  Seetša sa na sa ba gona"  (temana 3).

Letšatši la 2  "Modimo a re:  A go be le leratadima gare ga meetse le meetse; e be go aroganya meetse le meetse . . . Mme gwa ba bjalo"  (ditemana 6,7).

Letšatši la 3  "Modimo a re:  Meetse a ka tlase ga legodimo a a kgobokane felo gotee;  gore go bonale mo go omilego.  Mme gwa ba bjalo"  (temana 9).

Letšatši la 4  "Modimo a re:  Lerateng la legodimo a go be le dietša . . . Mme gwa ba bjalo"  (ditemana 14,15)

Letšatši la 5  "Modimo a re:  Meetse a a nyeunye dinyeunya tše di phelago, le 'nonyana di fofe . . . ke mo Modimo a hlodilego . . . diphedi ka moka"  (ditemana 20,21) ke gore "gwa ba bjalo".

Letšatši la 6  "Modimo a re:  Lefase a le tšweletše diphedi . . . diruiwa le digagabi . . . Mme gwa ba bjalo"  (temana 24).

Motho o ile a bopša ka lona letšatši leo la boselela.  "Modimo a re:  A re direng motho ka go swantšha ka rena, a swane le rena"  (Genesi 1:26).  Re ile ra umaka temana ye go kgaolo 1.2.  Ka se sebaka re rata go šupa gore "Modimo" fa ga e šupe Modimo ka Boyena ka nama – "A re direng motho" e bontšha gore "Modimo" o šupa batho ba go feta o tee.  Lentšu la sehebere leo le fetoletšwego go "Modimo" fa ke 'elohim', mme le ra gore 'Ba Maatla', e le ge le e ra Barongwa.  Ka ge Barongwa ba re dirile ka go swantšha ka bona, gona seo se šupa gore ba na le sebopego sa mmele seo se swanago le sa rena.  Ka fao ke diphedi tša nnete, tša go swarega (tangible), tša mmele tšeo di nago le tlholego ya go swana le ya Modimo.

Tlholego fa e šupa seo motho a lego sona ka lebaka la sebopego sa gagwe sa mmele, semelo le morero / maikemišetšo.  Beibeleng go na le "ditlholego" tše pedi; mme ka tlhalošo ya lentšu le "tlholego" ga go kgonege gore motho a ka ba le ditlholego tšeo ka bobedi sammaletee.

Tlholego ya Modimo ("Tlholego ya Semodimo" (divine))

· Ga e dire sebe (e phethagetše)  (Baroma 9:14; 6:23 bapetša Psalme 90:2;  Mateo 5:48;  Jokobo 1:13)

· Ga e hwe  (1 Timotheo 6:16)

· E tletše ka maatla le mafolofolo  (Jesaya 40:28).  Ye ke tlholego ya Modimo le Barongwa, gomme e ile ya neelwa Jesu ka morago ga tsogo ya gagwe  (Ditiro 13:34;  Kutollo 1:18;  Bahebere 1:3).  Ye ke tlholego yeo re e tshepišwago  (Luka 20:35,36;  2 Petro 1:4;  Jesaya 40:28 bapetša 31).

Tlholego ya Setho

· E lekwa gore e dire sebe (Jakobo 1:13-15 ke monagano wa tlhago woo o bodilego) (Jeremia 17:9; Mareka 7:21-23)

· E swanetšwe ke lehu (Baroma 5:12,27; 1 Bakorinthe 15:22)

· E na le maatla ao a lekantšwego (limited), mmeleng (Jesaya 40:30) le monaganong (Jeremia 10:23).

Ye ke tlholego yeo batho ka moka, ba go loka le ba babe ba nago le yona bjale.  Bofelo bja tlholego yeo ke lehu (Baroma 6:23).  Ye ke yona tlholego yeo Morena Jesu a bego a na le yona bophelong bja gagwe bjoo bo hwago (Bahebere 2:14-18; Baroma 8:3; Mareka 10:18).

Madimabe ke gore lentšu le tlholego / tlhago le a fokola: Re kgona go le šomiša lefokong la go swana le; "Lesiba ke motho yo a fanago ka tlhago – ga se tlhago ya gagwe go ba tlase; fela o na le go ikgantšha ka sefatanaga sa gagwe, gomme seo ke tlhago ya setho ke a kgolwa."  Wo ga se mokgwa woo re tlogo šomiša lentšu le tlhago / tlholego ka gona dithutong tše.

Ka ge Barongwa ba na le tlhago ya Modimo; go ra gore ga ba na sebe gomme ga ba kgone go hwa-ka ge sebe se tliša lehu (Baroma 6:23).  Ba swanetše go ba le sebopego sa mmele seo se bonagalago.  Ke ka lebaka leo ge Barongwa ba be ba hlaga mo lefaseng ba bego ba swana le batho ba tlwaelo:


- Barongwa ba ile ba tla go Aborahama go bolela mantšu a Modimo go yena; ba hlalošwa bjalo ka "banna ba bararo", bao mathomong Aborahama a ilego a ba swara bjalo ka batho ka ge ba be ba lebega bjalo:  "A go tlišwe meetsana le hlape maoto, mme le khutše moriting wa sehlare"  (Genesi 18:4).


- Ba babedi ba barongwa bao ba ile ba ya go Loto motseng wa Sodoma.  Gape ba ile ba bonagala bjalo ka batho go Loto gammogo le go batho ba Sodoma.  "Barongwa bala ba babedi ba fihla Sodoma", bao Loto a ilego a ba mema gore ba robale ga gagwe.  Eupša banna ba Sodoma ba ile ba tla ngwakong wa gagwe mme ba botšiša ka go tšhošetša ba re:  "Ba kae banna bao ba tlilego ga gago bošegong bjono."  Loto o ile a ba kgopela a re," Fela banna ba le seke la ba dira selo".  Le kanegelo yeo e hebeditšwego e ba bitša "banna":  "Bjale banna bao ba bolela le Loto ba re . . . Morena o re romile gore felo fa re go senye"  (Genesi 19:1,5,8,10,12,13).


- Hlalošo ya Testamente ye Mpsha ka ditiragalo tše e netefatša gore Barongwa ba na le sebopego sa batho:  "Le se lebale go amogela baeng; gobane ka go realo go na le ba ba amogetšego Barongwa (mohlala Aborahama le Loto) gagabo ba sa tsebe"  (Bahebere 13:2).


- Jakobo o ile a katana le monnatsoko bošego bjohle (Genesi 32:25), yoo moragonyana re botšwago ge e be e le Morongwa (Hosea 12:5).


- Banna ba babedi ba diaparo tša go kganya tše dišweu ba be ba le gona ka tsogo (Luka 24:4) le ka thotogelo (Ditiro 1:10) ya Jesu.  Bao e be e le Barongwa.


- Hlokomela temošo ya "moelo wa motho e lego o tee le wa Morongwa"  (Kutollo 21:17).

Barongwa ga ba dire dibe

Ka ge Barongwa ba na le tlhago ya Modimo, ga ba kgone go hwa.  Ka ge sebe se tliša lehu, gona go ra gore ga ba dire dibe.  Mantšu a pele a Sehebere le Segerika ao a fetoletšwego go "Morongwa" a ra gore 'moromiwa'; Barongwa ke baromiwa goba bahlanka ba Modimo; bao ba Mo kwago gomme gê ga go kgonege gore re ka ba tšea bjalo ka badiradibe.  Ka gona lentšu la Segerika 'aggelos' leo le fetoletšwego go 'Barongwa' gape le fetoletšwe go 'baromiwa' ge le bolela ka batho-mohlala Johane mokolobetši  (Mateo 11:10) le baromiwa ba gagwe (Luka 7:24), baromiwa / batseta ba Jesu (Luka 9:52) le banna bao ba ilego ba yo hlola Jeriko (Jakobo 2:25).  Go tloga go kgonega gore 'barongwa' re era baromiwa ba batho, ba ka dira dibe.

Ditema tšeo di latelago di bontšha gabotse gore Barongwa ka moka (e sego fela ba bang ba bona) ka tlhago ba kwa Modimo, gomme ga go kgonege gore ba ka dira dibe: 

· "Morena, sedulo sa gagwe o se theile kwa magodimodimong; mme mmušo wa gagwe o buša tše go fela.  Retang Morena lena barongwa ba gagwe, lena bagale ba maatla ba go dira ka lentšu la gagwe, ba go theetša se a se bolelago.  Retang Morena, lena madira a gagwe ohle, lena bahlanka ba gagwe ba go dira tše di mo kgahlago"  (Psaleme 103:19-21).

· "Mo reteng, lena batseta ba gagwe . . . dira tša gagwe tšohle" (Psalme 148:2).

· "Ka moka ga bona (Barongwa) a ga se meoya ya go hlankela ba bangwe, meoya ya go rongwa ya go direla bao ba go tlo ja bohwa bja phološo"  (Bahebere 1:13,14).  

Poeletšo ya mantšu a "ka moka" le "tšohle ' bohle" e šupa gore Barongwa ga se ba arogana ka diripa / dihlopha tše pedi, se sengwe e le sa go loka gomme se sengwe e le se sebe.  Bohlokwa bja gore re kwešiše tlhago ya Barongwa ke gore kabelo ya badumedi ke go ba le tlhago ya go swana le ya bona.  "Fela, ba ba tlogo hwetšwa ba loketše go bona . . . ba ka se ke ba tšea . . . le go hwa ba ka seke ba kgona go hwa, gobane ba bjalo ka barongwa"  (Luka 20:35,36).  Ye ke ntlha ye bohlokwa yeo re swanetšego go e lemoga.  Ge e be e le gore go a kgonega gore Barongwa ba ka dira dibe, gona bao ba swanetšwego ke kabelo ge Kreste a boa go sa na le kgonagalo ya gore ba ka dira dibe.  Gomme ka ge sebe se tliša lehu, (Baroma 6:23), gona ba ka se be le bophelo bjo bo sa felego; ge re na le kgonagalo ya go dira dibe, re na le kgonagalo ya go hwa.  Ka fao, go bolela gore Barongwa ba dira dibe, go dira gore tshepišo ya Modimo ya bophelo bjo bo sa felego e se ke ya ba le boleng, ka ge kabelo ya rena e le go ba le tlhago ya go swana le ya Barongwa.

Ge e le gore Barongwa ba ka dira dibe, gona Modimo o šala a se na maatla a go šoma maphelong a rena ka go loka le mererong ya lefase ka ge a tsebagaditše gore o šoma ka Barongwa ba Gagwe (Psalme 103:19-21).  Ba "dirwa Moya" ke Modimo ka gore o phetha dilo tšohle ka moya / maatla a Gagwe a šoma ka Barongwa (Psalme 104:4).  Gore ba se mo theetše gona ke seo se ka se kgonegego.  Mokreste o swanetše go rapela ka mehla gore Mmušo wa Modimo o tle lefaseng, gore thato ya Gagwe e dirwe mo bjalo ka ge e dirwa bjale legodimong (Mateo 6:10).  Ge e le gore Barongwa ba Modimo ba swanetše go phadišana le Barongwa ba go dira dibe gona kua legodimong, gona thato ya Gagwe e ka se kgone go dirwa ka botlalo gona kua legodimong gomme le Mmušong wa Modimo wo o tlago, seemo se tla no ba ka tsela yeo.  Go dula ka go sa felego lefaseng leo e lego bohlabanelo magareng ga sebe le go kwa, ga se kholofelo ye e  kgothatšago le gatee.

Barongwa le Badumedi

Go na le mabaka a mabotse gore re dumele ge modumedi e mong le e mong wa nnete a na le Barongwa-mohlomong o tee eo a kgethegilego – eo a mo thušago bophelong bja gagwe:-

· "Morongwa wa Morena o goragorela ba ba mmoifago; o a ba namolela"  (Psalme 34:7)

· "   ba banyenyane ba (ke gore barutiwa ba go fokola – Sakaria 13:7 bapetša Mateo 26:31) . . . barongwa ba bona kwa legodimong ba hlwa ba bona sefahlogo sa tate wa magodimong"  (Mateo 18:6,10).

· Bakreste ba pele ba be ba dumela gore Petro o na le Morongwa eo a mo hlapetšago (Ditiro 12:14,15).

· Baisiraele ba ile ba phatša lewatle le lehubedu, mme ba etilwe pele ke Morongwa go phatša lešoka go leba nageng yeo ba e tshepišitšwego.  Go phatša lewatle le lehubedu go emela kolobetšo ya rena meetseng (1 Bakorinthe 10:1), gomme go a kwešišega go nganga gore le rena ka morago ga kolobetšo re êtwa pele le go thušwa ke Morongwa ge re sepela lešokeng la bophelo go leba nageng yeo e tshepišitšwego ya Mmušo wa Modimo.

Ge Barongwa ba ka ba ba babe ka tsela ya go dira dibe, gona ditshepišo tše bjalo tša taolo ya Barongwa maphelong a rena e ba dithogako e sego dihlogonolofatšo.

Re bone gê gore Barongwa; ke diphedi tšeo . . .

· Di nago le tlhago ya Modimo ye e sa felego le sebopego sa gagwe sa mmele

· Di sa kgonego go dira dibe

· Di dirago thato ya Modimo ka mehla

· E lego mekgwa yeo ka yona maatla a Modimo a moya a šomago le go bolela (Psalme 104:4).

1.7 Fela . . . ?

Dikereke tše dintši tša "Bakreste" di na le kakanyo ya gore Barongwa ba dira dibe, le gore le gona bjale Barongwa ba babe ba gona bao ba rwelego maikarabelo a sebe le mathata a lefase.  Kakanyo ye ya go fošagala re tlo e ahlaahla ka botlalo moragonyana.  Ge e le bjale re tlo tšweletša dintlha tše di latelago:

· Go na le kgonagalo ya gore go ka ba go ile gwa ba le tlholo e nngwe pele ga ye ya rena – ke gore – yeo e anegwago go Genesi 1.  Gape go a kgonega gore Barongwa ba bjale ba ile ba ba le tsebo ya "botse" le "bobe"  (Genesi 3:5) ka go ba ba be ba le seemong se bjalo ka sa rena bophelong ba bjale.  Gore tše dingwe tša diphedi tšeo di phetšego nakong yeo di ile tša dira dibe gona go a kgonega, fela tše ka moka ke dikakanyo tšeo menagano ya batho e ratago go ikgafela go tšona.  Beibele e re botša tšeo re swanetšego go di tseba ka seemo sa bjale, e lego gore ga go na Barongwa ba go dira dibe, Barongwa ka moka ba obamela Modimo.

· Ga go ka fao go ka bago le diphedi tša dibe legodimong, ka ge "Mahlo a gago (Modimo) ke mailasebe"  (Habakuku 1:13).  Ka yona tsela ye Psalme 5:4,5 e hlaloša gore: "Gobane ga o Modimo wa go kgahlwa ke bokgopo; yo mobe ga a dule nago.  Baipoti ga ba eme ba lebane nago".  Kakanyo ya ge go ile gwa ba le borabêlê kgahlanong le Modimo bja Barongwa ba babe, e ganetšana le kgopolo yeo re e fago ke dikarolo tše.

· Lentšu la Segerika leo le fetoletšwego go "Morongwa" le ra gore "moromiwa" goba "motseta" bjalo ka ge re bone gomme le ka no šupa batho.  "Batseta" ba ba bjalo ba batho bona ee, ba ka dira dibe.

· Gore go na le diphedi tše dibe tša go dira dibe tšeo dilo tše mpe tša lefase di hlolwago ke tšona, ke tumelo yeo e tlwaelegilego yeo e swerwego ke baheitene.  Tsela yeo dikakanyo tša baditšhaba ka Keresemose di ilego tša tsena go seo e swanetšego go ba Bokreste, ke yona yeo ka yona go tsenego dikakanyo tšona tše.

· Ke ditemana tše mmalwa fela Beibeleng tšeo go se di kwešiše go ka dirago gore di šomišetšwe go thekga kakanyo ye ya Barongwa ba babe bao ba lego gona. 

Phamogo 1 : "Modimo ke Moya"  (Johane 4:24)

Thutong ya 2 re hlaloša ka botlalo seo Moya wa Modimo e lego sona.  Re ka akaretša mabaka ao a hlalošwago fao ka gore Moya wa Modimo ke maatla a gagwe goba moya (breath) wa gagwe woo ka wona boyena bja gagwe, le semelo sa gagwe di utollelwago motho ka mediro yeo Moya o e phethagatšago.  Ka fao Modimo ke Moya ka ge Moya wa gagwe o tšweletša seriti sa gagwe.

Modimo o hlalošwa e le dilo tše ntši-mehlala:-


"Modimo wa rena ke mollo o jago"  (Bahabere 12:29)


"Modimo ke seetša"  (1 Johane 1:5)


"Modimo ke lerato"  (1 Johane 4:8)


"Lentšu ('logos' ka Segerika e le gore leano, morero goba kakanyo) e be e le Modimo"  (Johane 1:1)

Ka gona "Modimo ke" mekgwa ya gagwe.  Go tloga go fošagetše go nganga gore lerato seng sa lona ke "Modimo", fela gobane re bala gore "Modimo ke lerato".

Re ka no bitša motho gore ke "botho moo bo feletšego", fela seo ga se re gore ga a na mmele – ke ka fao a lego ka gona go dirago gore re bone botho bja gagwe.

Ka ge Moya e le maatla a Modimo, re bala kgafetša ka Modimo a roma goba a laela Moya wa Gagwe go phethagatša thato ya Gagwe go ya ka semelo sa Gagwe.  Ebile o hlalošwa a hlola moya (Amosi 4:13).  Go bolela gore Modimo ke Moya wa Gagwe ke poeletšo ya mantšu ebile e ganetša go ba gona ga Modimo.

Mehlala ya Modimo ge a laela Moya wa Gagwe ke ye mentšinyana, mme go bontšha gore Modimo o arogane le Moya wa Gagwe:


"Yola (Modimo) a nago a bea Moya wagwe mo pelong ya gagwe"  (Jesaya 63:11).


"Ke (Modimo) tlo bea Moya wa ka mo go Yena"  (Mateo 12:18).


"Tataweno wa magodimong . . . o ba nea Moya o Mokgethwa"  (Luka 11:13)


"Moya o theoga legodimong"  (Johane 1:32).


"O realo Modimo o re:  Nama yohle ke tlo e tšhela Moya wa ka"  (Ditiro 2:17).

Nnete ke gore ditšhupetšo tšeo di bolelago ka "Moya wa Modimo" e swanetše go ba bošupi bja gore Moya ga se Modimo ka boyena.  Diphapano tše magareng ga Modimo le Moya wa Gagwe ke bothata bjo bongwe go bao ba dumelago gore Modimo ke "boraro" fao Modimo Tate a lekanywago le Jesu le Moya o Mokgethwa.  Ge e le gore seo ke nnete le gore Modimo ga se sebopego sa mmele, gona ke gore Jesu le yena ga se sona.

Gomme sa bohlokwa, Modimo yoo a se nago sebopego o dira gore thapelo e be ditšiebadimo – moo e lego gore thapelo ke poledišano magareng ga rena le kakanyo ya Modimo yeo e lego gona fela menaganong ya rena.  Re gopotšwa ka mehla gore re rapela Modimo yoo a nago le bodulo Legodimong (Mmoledi 5:2;  Mateo 6:9; 5:16;  1 Dikgoši 8:30), le gore Jesu ka sebaka se o letsogong le letona la Modimo go neela ka dithapelo (1 Petro 3:21;  Bahebere 9:24).  Ge Modimo a se na sebopego gona ditemana tše bjalo ga di re selo.  Fela ge Modimo a ka kwešišwa bjalo ka Tate wa nnete wa lerato, thapelo yeo e išwago go Yena e ba ya nnete ka ge re tla be re bolela le sephidi seo re dumelago ge se rata le go kgona go araba.

Phamogo 2:  Tšhomišo ya Leina la Modimo

Re bone gore Leina la Modimo le la Morwa wa Gagwe Jesu a na le tlhalošo yeo e tseneletšego.  Ge re bolela ka Modimo re ama tebo e nngwe le e nngwe ya morero wa gagwe wa go makatša wa lerato le nnete.  Gore Leina la Modimo le šomišwe ka lefela bjalo ka lehlapa goba go laetša pefelo ka gona ke e nngwe ya dithogako tše di kgolo tšeo motho a ka di dirago go mmopi wa gagwe.  Ka lebaka leo e mong le e mong e a nyakago go kgahla Modimo le go mo hlompha o tlo tšea matsapa a gore a se šomiše leina la Modimo bofefo.  Ditšhabeng tše ntši lefaseng ka bophara nyefolo e bjalo e fetogile seemo sa polelo ya lehono;  go kgaogana le seo e dutšego e le mokgwa wa bophelo go ka se be bonolo.  Fela thapelo ya maikutlo gore Modimo a re thuše go se, e ka se hloke karabo.  Bao ba lego ka fase ga taolo ya rena, mohlala, bana le bona ba ka gopotšwa ka kotsi ya nyefolo:  ". . . e a bolelago leina la gagwe ka lefela Morena a ka se ke a mo lesa a sa otlwe"  (Doiteronomio 5:11).

Ka lehlakoreng le lengwe go na le bao ba gatelelang gore ntle le gore re šomiše mantšu a seheberu "Yahweh" le "Jehovah" ka mehla (e lego ditsela tše pedi tšeo di hlalošago leina le tee) ge re bolela ka Modimo, gona re lahlegile ka nnete.  Magareng ga bona, ba pele ke ba "Watchtower Society" bao ba gatelelago gore ntle le ge Mokreste a ka ipitša "Paki ya Jehova" gona ga a na kamano le Modimo.

Ka go dira se, batho ba ba bjalo ba šomiša Leina le lekgethwa la Modimo go tšweletša pele mokgwa wa "bohlomphegi bja semoya" fao e lego gore ba nyatša batho ba bangwe fela ka lebaka la go šomiša lentšu le tee.  Se ga se gore go šomiša Leina la Modimo go fošagetše;  go loketše dithapelo tša rena fela ge re kolobeditšwe ka tshwanelo Leineng.  Testamente ye Mpsha, le ge go le bjalo, ga e re fe sešupo sa gore se se a hlokega goba se ratwa ke Modimo.  O laetše pudulelo ya Testamente ye Mpsha gore e ngwalwe ka Segerika, mme go šomišitšwe lentšu le tee fela go hlaloša Modimo – lona ke "theos" mme le ra gore 'Yo mogolo'.  Ga go na phapano yeo e dirwago mo go lona magareng ga "Modimo" le 'Yahweh' ebile ga go taelo yeo e itšego gore badumedi ba ipitše eng bjalo ka phuthego.  Petro o bitša modumedi gore ke "Mokreste" e sego "monna wa Jehovah" goba selo sa go swana le seo (1 Petro 4:16).  Kgatelelo ye e tseneletšego ka tšhomišo ya leina le "Jehovah" e dira gore lefelo le mošomo wa Morena Jesu di se be le boleng, fela bjalo ka ge "Bakreste" ba bantši ba gatelela leina le mošomo wa Jesu go fihla fao ba hlokomologago lefelo le legolo la Modimo.

Maina a mangwe ao phuthego ya pele ya Bakreste e bego e ipitša ka wona ga a akaretše "Jehovah" :


"Ba mmušo wa Isiraele"  (Baefeso 2:12).


"Phuthego ya maitšibolo"  (Bahebere 12:23)


"Phuthego ya Modimo"  (Ditiro 20:28).


"Phuthego ya Modimo e a phelago, e lego yona kokwane le motheo wa therešo"  (1 Timotheo 3:15).


"Ngwako wa Modimo"  (1 Timotheo 3:15).

Phamogo 3:  Ponagalo ya Modimo

Se se latelago se ka se kwešišege bonolo di sa tloga, fela bohlokwa bja seo se rutwago fa bo tlo bonagala ge dithuto tša gago di dutše di tšwela pele.  Re se akaretša fa gore o tlogele karolo ye o amile ka botlalo kutollo ya Modimo ka boyena ke Beibele.

Leina la Modimo le ka rwalwa ke mang goba mang eo Modimo a ratago go iponagatša ka yena.  Ka fao batho, Barongwa gammogo le Jesu ba ka rwala leina la Modimo.  Wo ke motheo o bohlokwa wo o ka re bulelago tše ntši ka Beibele.  Morwa a ka rwala leina la tatagwe;  o na le ditshwano tše itšego le tatagwe, a ka no ba le leina le tee le tatagwe fela ga se motho o tee le tatagwe.  Ka yona tsela yeo moemedi / mmaditsela wa khamphani a ka no bolela legatong la khamphani, a ka no leletša motho e mong mogala ka kgwebo mme a re : "Dumela, ke Unilever mo" ge a ba šomela; ga se yena morena Unilever, fela o rwele leina la bona ka gore o šoma legatong la bona.  Gomme go be go le bjalo le ka Jesu.

Barongwa bao ba rwelego leina la Modimo

Go Ekisodo 23:20, 21 re botšwa gore Modimo o ile a botša Baisiraele gore Morongwa o be a tlo ba eta pele;  "Leina la ka le mo go Yena", ba ile ba botšwa bjalo.  Leina la Modimo la sebopego (personal) ke "Yahweh".  Ka fao Morongwa o be a rwele leina la Yahweh gomme o be a ka no bitšwa Yahweh;  goba "MORENA" ka ditlhakakgolo tše dinnyane.  Go Ekisodo 33:20 re botšwa gore ga go motho e a ka bonago sefahlogo sa Modimo gomme a phela;  fela go Ekisodo 33:1 re bala gore, "Morena o be a bolela le Moshe ba lebane ka difahlogo, bjalo ka ge monna a bolela le mogweragwe" – ke gore ka tsela ya segwera, a thekgile ditho.  E be e se Modimo (Yahweh) ka boYena, ka nama, yoo a bego a bolela le Moshe ba lebantše difahlogo ka gore ga go motho eo a ka bonago sefahlogo sa Modimo ka BoYena.  E be e le Morongwa yoo a rwelego Leina la Modimo yoo a bego a bolela le Moshe, ka fao re bala gore Morena o be a bolela le Moshe ba lebantše difahlogo mola e le gore gabotse ke Morongwa yoo a bego a dira bjalo.  Go na le mehlala e mentši ya mantšu a 'Modimo' le 'MORENA' ge a šomišwa go šupa Barongwa sebakeng sa Modimo ka BoYena.  Mohlala o mobotse ke Genesi 1:26 "Bjale Modimo (Barongwa) a re:  A re direng motho ka go swantšha ka rena".

Batho bao ba nago le Leina la Modimo

E nngwe ya ditema tšeo di thušago kudu go bontšha se ke Johane 10:34-36.  Fa Bajuda ba ile ba dira phošo yeo "Bakreste" ba bantši ba lehono ba e dirago.  Ba ile ba nagana gore Jesu o re ke yena Modimo ka BoYena.  Jesu o ile a ba phošolla ka gore, 'Molaong, a ga go a ngwalwa gore:  Nna ke be ke re le badimo,?  Ge ešita bao ba boditšwego lentšu leo la Modimo ba thwe le badimo . . . a mokgethwa wa Tate yo a mo rometšego lefaseng, a le re o goboša Modimo ge a re:  Ke morwa wa Modimo.'  Fa gabotse Jesu o re ' Testamenteng ye Tala batho ba bitšwa "Modimo"; nna ke re fela ke Morwa wa Modimo;  ka gona go reng le ferekana ka tsela ye?"  Jesu gabotse o tsopola go tšwa go Psalme 82 fao baahlodi ba Isiraele ba bego ba bitšwa 'Badimo'.  Bjalo ka ge re bontšhitše, Leina la Modimo ka botlalo ka Sehebere ke "Yahweh Elohim" – gomme le ra gore 'Ke tlo utollwa go ba bantši ba maatla.'  Badumedi ba nnete ke bona bao ba bantši ba maatla, ka tsela ye e lekantšwego gona bjale, gomme ka botlalo Mmušong.  Se se bonagala gabotse ge go bapetšwa Jesaya 64:4 le 1 Bakorinthe 2:9.  "Go tloga kgaleng ga go ešo gwa kwala, ga go ešo gwa kwewa, ga go ihlo le le di bonego, ge Modimo o mongwe a diretše ba ba bego ba o holofetše, ge e se wena Morena".  Paulo o tsopola se go 1 Bakorinthe 2:9,10:  Ke bjo bo ngwadilwego bja thwe:  Tše Modimo a di lokišeditšego ba ba mo ratago, ke tše di se šogo tša bonwa ke leihlo, ke tše go sego tsebe ye e di kwilego, ke tše pelong ya motho di se šogo tša tsena.  Mme rena, Modimo o re utolletše tšona ka Moya wa gagwe.  Kgaolo yeo e lego go Jesaya 64 e bolela gore ke Modimo fela a kwešišago tšeo a di lokišeditšego bao ba mo ratago (badumedi) fela 1 Bakorinthe 2:10 e re dilo tšeo o re utolletše tšona gomme ka mantšu a mangwe re "Modimo" ka tsela ye e itšego: e sego Modimo ka boYena ka nama, eupša tšweletšo ya Modimo bjalo ka dipoelo tša ge re kolobeditšwe Leineng la gagwe mme re tseba nnete.

Jesu le Leina la Modimo

Ga go makatše ge Jesu, bjalo ka Morwa wa Modimo le ponagatšo ya Gagwe ye e phagamego, a swanetše go rwala Leina la Modimo.  O ile a re,  "Nna ke tlile leineng la Tate"  (Johane 5:43).  Ka lebaka la go obamela ga gagwe, Jesu o rotogetše Legodimong gomme Modimo a mo fa "Leina le le fetago maina ka moka" – leina la Yahweh, la Modimo ka Boyena (Bafilipi 2:9).  Ka fao ke ka lebaka leo re balago go Kutollo 3:12 ge Jesu a re, "Ke tlo mo swaya ka leina la Modimo wa ka . . . ke tlo mo swaya ka leina la ka le leswa".

Ka kahlolo Jesu o tlo re fa Leina la Modimo, gomme mohla woo re tlo rwala Leina la Modimo  ka botlalo.  O bitša leina le, "Leina la ka le leswa".  Gopola, Jesu o be a neela ka puku ya Kutollo moragonyana ga gore a rotogele Legodimong gomme a fiwa Leina la Modimo bjalo ka ge re hlalošitše go Bafilipi 2:9.  Ka gona o kgona go bitša Leina la Modimo "Leina la ka le leswa", leina leo a bego a sa tšo le fiwa.  Bjale re kgona go kwešiša ka tshwanelo Jesaya 9:5, fao re botšwago gore, ka Jesu:  "Leina la Gagwe ke Matete, Moeletši, Modimo yo Maatla, Tate wa go sa felego . . .".  Ye ke porofeto ya gore Jesu o be a tlo rwala maina a Modimo ka moka-gore o be a tlo ba ponagatšo yeo e feletšego ya Modimo go rena.  Ke ka lona lebaka le ge a be a bitšwa "Emmanuele" – e lego gore 'Modimo o na le rena', le ge e le gore yena ka boyena e be e se Modimo.

Thuto 1: Dipotšišo

1. Ke eng seo se ka thušago kudu go tšweletša tumelo ya rena go Modimo?

a) Go ya kerekeng

b) Go ithuta Beibele re rapela

c) Go bolela le Bakreste

d) Go lebelela tlhago.

2. Ke efe ya tšeo di latelago yeo e lego hlalošo ye e nepagetšego ya Modimo?

a) Kakanyo fela yeo e lego menaganong ya rena

b) Sephuthana sa Moya lefaufaung

c) Ga go na Modimo

d) Sephidi sa nnete sa mmele

3. Naa Modimo ke

a) O tee

b) Boraro

c) Badimo ba bantši gotee

d) Selo seo go sa kgonagalego go se hlaloša ka tsela efe goba efe?

4. Naa leina la Modimo "Yahweh Elohim" le ra go reng?

a) Eo a tlogo go ba gona

b) Eo a tlogo go tšweletšwa go ba maatla

c) Yo mogolo

d) Maatla

5. Naa lentšu le "Morongwa" le ra go reng?

a) Seka – motho

b) Seo se nago le maphego

c) Motseta / Moromiwa

d) Mothuši

6. Na Barongwa ba kgona go dira sebe?

7. Ke eng seo se go kgodišago ka go fetišiša gore go na le Modimo?


